
   Чăт, юлташ

   Александр Санар | Сăвă

   «Маршбросок!» Çанталăк ăмăр.

Çумăр. Кĕрешеп çилпе.

Тар юхса пырать пит тăрăх,

Кĕпе-йĕм те йĕп-йĕпе.



Чупмалла тата виç çухрăм...

Çирĕм çухрăмĕ — хыçра.

Пур вăя пухса эп чупрăм,

Автоматăм — алăра.



Чăт, юлташ, пĕлетĕп, йывăр.

Хам та кайрăм та халтан...

Вăйна пух та чуп, ан çывăр,

Пар мана автоматна.



Çапларах кунсем иртеççĕ,

Çăмăл мар та — чăтмалла.

Каç енне çыру çыраççĕ

Салтаксем тăван яла.

  